HYTTEKOZ av Hans Sande 30.12.08.
Personar: 
Sveinung, homofil mann med artig huve, radikal lærar

Bjørn, gift og mandig mann med bart, dagleg leiar på Rema 1000

Birgitta, kona til Bjørn, styrar på asylmottaket

Ismael, asylsøkjar på flukt

PROLOG:
(Inne på hytta, heilt mørkt, varme på peisen. Gradvis lysare til vi oppdagar to som omfamnar kvarandre. Det er Birgitta og Ismael som står urørlege til dess vi ser dei tydelegare. Birgitta gjer seg fri)

BIRGITTA: 

Ha det! No ventar dei på meg heime! Du klarar deg fint her. Mat har du, nok for ei veke. 

ISMAEL:

Ei veke?

BIRGITTA.

Seks dagar. 

ISMAEL:

Seks dagar?

BIRGITTA:

Du klarar det. Så kjem eg tilbake. Du kan kjenne deg trygg her. Det kjem ingen andre hit, veit du. Ikkje på denne tida av året. (Ismael grip tak i ho, snusar på ho) Gje deg, då! (gir han ein rask klem, han omfamnar ho, ho ler og gjer seg fri) Ved finn du meir av i skykkja!
ISMAEL:

Skykkja?

BIRGITTA:

 Du! Ikkje ver uroleg! Alt kjem til å ordne seg. Stol på meg! Vi må berre vente litt til vi får svar på anken. 

ISMAEL:

Svar på anken?....så dei kan kaste meg ut! 

BIRGITTA:

Ingen skal kaste deg ut! Du må vere sterk i trua! 




ISMAEL 
Inshallah...!

BIRGITTA (kler på seg huve og vottar):

Eg må kome meg heim før dei begynner å lure, Ismael! Pass godt på deg sjølv no. (går mot døra) Ha det, då!

(Ho går, han blir verande igjen i rommet, apatisk. Video og musikk fortel vidare om tidsfordrivet i hytta og utafor.
Fleire dagar seinare: Han frys, er uroleg, snakkar med seg sjølv, leitar etter mat og kle, han finn noko boksmat. Legg seg på benken i bakgrunnen og søv. Den sjuande dagen rissar han inn ein skrå strek i panelet på sideveggen til soverommet.)
FØRSTE AKT.

 (Hytta er i uorden og veden oppbrukt. På bordet ligg hytteboka og Koranen. Ismael sukkar, kveikjer ein lysestubb)







ISMAEL:

Seks dagar, seks dagar... ei veke...Inshallah!

(leitar i rommet etter mat og ved, han ser kald og fortvila ut)
 (lyset frå ei lykt flakkar inn i hytta, og Ismael spring glad opp og kikar ut gjennom glaset. Spring så ut på kjøkenet/soverommet, kjem fram igjen og hentar ullteppe, bles ut lyset, hentar fyrstikkene frå bordet og fyrstikkhaldaren, forsvinn ut på kjøkenet (og vidare ut). 
Bjørn stig forsiktig inn. Han er stilig fjellkledd med ryggsekk og skisko, pannelykt. Stampar av seg snøen med fem tramp utafor døra)







BJØRN (snusar i lufta, kjenner dårleg lukt):

Ingen her, heldigvis (kikar inn i kjøkkenet, leitar i hyller og skuffer, ristar på pengeboksen) Ka faen e det slags svin som har vore her? (blar i hytteboka)  Nei! Ikkje eit ord! (slepper hytteboka, leitar etter aviser) Ka skal eg fyre opp med? (han snur og vender på Koranen) Koranen? Ka helsike? (ser ut gjennom glaset etter Sveinung)   

Faen...der nede kjem han! Håpar han har roa seg.... (han set seg og blir sitjande urørleg og fortvila ei lang stund. Lyd av ski mot veggen.)
Helsike! (raskt bort til peisen igjen)
(Sveinung kjem inn med artig huve og fargerike kle, ryggsekk og skisko. Han stampar av seg snøen med fem tramp ved inngangen, Bjørn lest som han ikkje ser han) 

BJØRN: (frå kjøkenet)

Ka i svartaste? (kikar opp i gryta) Æsj! (leitar i hyller og skuffer) 

(ristar på pengeboksen) Jævla ungdomar! (kikar i vedkassen) Tomt for ved! Og kor e fyrstikkene? Helsike!
SVEINUNG: 

Helsike! (hermar oppgitt) Køddar du med meg? (togn)

BJØRN: 

Ka meiner du? Faen ikkje ei vedflis igjen! 

SVEINUNG:
Korfor gjekk du ifrå meg?

BJØRN:
Ka? (leitar etter aviser, men gir opp)
Har du fyrstikker med deg? Eg gjekk ikkje frå deg.

SVEINUNG: 

Ka?

BJØRN: 

Eg gjekk i førevegen. 

SVEINUNG: 

Å ja, du gjekk ikkje i frå meg, du gjekk i førevegen? (ventar) For å sleppe å snakke med meg?

BJØRN: 

Ka e det med deg?  

SVEINUNG: 

Med meg? (togn)
BJØRN: 

Tenkte eg kunne fyre opp til du kom.  

SVEINUNG: 

Og? 

BJØRN:
Heile fyrstikkhaldaren e vekke! (togn) Han skal stå her! 

Faen ikkje ei vedflis å finne! (sparkar til vedbingen) 

SVEINUNG (sparkar til vedbingen):
Faen ikkje ei vedflis å finne! Og? (ventar)
(Bjørn kastar lysestubben i peisen, finn fram to nye raude lys frå sekken)

BJØRN: (dreg ei flaske Larsens konjakk opp av sekken)

Sånn! (leitar etter fyrstikker i sekken, finn ikkje). Vi har i alle fall noke å varme oss på. 
SVEINUNG: 

(togn) Kor e vinen? 

(Bjørn gnir to glas reine og skjenkjer konjakk oppi, byr Sveinung som ikkje tar imot)

BJØRN: 

Fekk ikkje tid til å stikke innom polet. Du veit, fredagskøen. Og då eg kom heim, vart eg hefta av Birgitta. Eg skulle berre ete i all hast, men så begynte ho med det der flyktninggnålet sitt....

Den vanlege leksa med avslag og utvising og anke og avslag på anke og…Så eg tok med denne heimanfrå.

SVEINUNG: 

Du veit at eg ikkje toler sprit. (Magen… ) 

BJØRN:

Men dette er doktor Larsens vindundermedisin. Skål!
 (Sveinung luktar på konjakken, tar ein liten slurk) OK?
SVEINUNG: 

Nei. Eg spurde deg om noke. (togn) Hugsar du det?

BJØRN (leitar etter stikker):

Ja. 

SVEINUNG:

Og svaret?

BJØRN: 

Om eg har fortalt det? Til Birgitta?

SVEINUNG:

Har du?

BJØRN:

Ka?

SVEINUNG:

Det e sånn du e. Kan ikkje stole på deg! 

​​​​​​​​​BJØRN (gjer seg fri):
La meg få fyre opp før…før du set i gang. Elles frys vi i hel i natt! Eg skal finne noke! (Sveinung set seg på Ismael sin plass, med hovet i hendene) Helvete heller, eg riv sund vedbingen! (gjer det) 

SVEINUNG (drikk konjakk, held seg på magen): 

Eg frys!

BJØRN (fortset med å knuse bingen): 

No blir iallfall eg varm!(legg i peisen) Sånn! Så manglar vi berre fyrstikker. Kan du tenkje deg å leite?
SVEINUNG: 

Du har aldri gitt avkall på noke som er viktig for deg. Aldri ofra noke!

BJØRN (leitar): 

Ka du meiner? Offer, offer! Du, derimot ofrar deg jo heile tida....

SVEINUNG (hissig): 

Ka? Ka sa du?

BJØRN: 

Slapp av! Drikk no litt, ikkje ver slik ein… (togn) 
SVEINUNG:

Ka? (togn) 
BJØRN:

Eg sa berre at…at du har ofra deg før. Alle dei  du har hatt før..... Du ofrar deg jo kvar gong. Du satsar alt. 

SVEINUNG: 

Ja, eg har den evna, eg satsar alt!  (togn)

BJØRN: 

Forskjellen på meg og deg, det e at du kan ofre alt, - gong etter gong. Satse alt, ofre alt. Du har berre deg sjølv. Eg kan berre ofre alt ein einaste gong! Birgitta, ungane, jobben, så e eg ferdig. 

SVEINUNG: 

Men du satsar ingenting. 

BJØRN: 

Den eldste fylte nettopp ti år. Joakim. Eg e idealet hans, det store førebildet. 

SVEINUNG: 

Så snakk med han, stå fram, ver ein modig mann!

BJØRN (set seg):
Hugsa du korleis det e å vere ti år? Kor lite som skal til? Om foreldra stikk seg aldri så lite ut, så…Nei, du forstår ingen ting av det å vere far, eller det å vere ti år. Ein tiåring…han…han treng…

SVEINUNG: 

Ka e det du vil fram til?

BJØRN: 

Dei spørsmåla han kjem med! Om alt mellom himmel og jord. Når Birgitta jobbar kveld sit han og eg og spelar Scrabble, eller vi tegnar kvarandre. Sit på kvar vår side av bordet og tegnar portrett. Han e vanvittig god, ti år. Og då kjem spørsmåla. Den tilliten…Han kan snakke, han! 

SVEINUNG: 

Då veit du ka han treng. 

BJØRN: 

Ka?

SVEINUNG:

Han treng ein ærleg pappa! Ikkje sant? (togn) Du e så feig. Men du kan ikkje leve sånn, som ein feiging, ein falskspelar, og samstundes snakke om tillit! (togn) Du e så utruleg unnvikande. Du kan liksom aldri stå inne for…Du e så…

BJØRN: 

Ja, eg har høyrt det, no.

SVEINUNG: 

Så redd for ord.

BJØRN:

Det e vel faen ikkje rart? Du trur jo heller aldri på meg. Trur ikkje på det eg seier. Du får ikkje fred før du har provosert fram noke heilt anna, noke piss som du kan hisse deg opp over. 

(pause)

SVEINUNG: 

Var det alt? At eg vil vete ka du eigentleg meiner. Det er min einaste feil?

BJØRN: 

OK. Følg med no…så skal vi sjå.... …(lang togn) 

SVEINUNG: 

Eg ventar.(togn) 

BJØRN (tilgjort): 

Mmm, der har vi det! Korfor må du kle deg sånn?

SVEINUNG: 

Sånn?

BJØRN: 

Ja, la oss snakke om det! Sjå på deg sjølv! (tar huva på seg) Utspjåka som ei kakadue! ”Her e eg, sjå på meg! Klukk klukk! ”

SVEINUNG: 

Du har rett. 

BJØRN: 

Ja? (skjenkjer oppi dram til begge) 

SVEINUNG: 

Kanskje det har noke med kleda mine å gjere?

BJØRN: 

Ka då? Skål!  Ka e det du fablar om?

SVEINUNG: 

Korfor heng disponenten på REMA 1000 i hop med han der tullingen frå Florø, du veit han der med den sprø hua? ”Tja, dei e vel kameratar, kanskje?.....” 

BJØRN: 

Eg likar ikkje kleda dine, det e alt. 

SVEINUNG: 

Og ka e svaret?

BJØRN: 

Svaret?

SVEINUNG: 

Eg blir sprø av deg! Du gjekk i førevegen, og det var liksom din måte å snakke på?

BJØRN: 

Du forstår ikkje korleis det e ......

SVEINUNG: 

Sjølvsagt forstår eg ..... Trur du at du e eit mysterium? Den gåtefulle Bjørn Evebø, 

dagleg leiar på REMA 1000? Eg les deg som ei open bok. Du må velje – for deg sjølv ....

og for Birgitta! (togn)

BJØRN: 

Eg har valt!  Eg hadde bestemt meg! 

SVEINUNG: 

Hadde? 

BJØRN: 

Eg har bestemt meg, din jævla lektor… Eg e ikkje slik som deg, at orda berre kjem og kjem. (togn) Du e nett som ei overfylt bøtte. I går kveld sat eg på kontoret i fleire timar. Overtid. Ka trur du eg jobba med? Eg øvde meg! Øvde meg på å fortelje det til ho! Trur du meg? (togn) Høyr her, Birgitta. (togn) Eg… (togn) Du Birgitta, det e noke eg må seie…(togn)

SVEINUNG: 

Og så? Vidare!

BJØRN: 

Eg kom ikkje lenger. Eg prøvde å skrive det ned, men…skrive til ho…som eg har vore i lag med i femten år - at eg har funne meg ein annan… kjærast.... Du forstår faen ikkje korleis eg har det!

SVEINUNG: 

Å jau då. Som ein rev med to utgangar. (togn) Få låne mobiltelefonen din!

BJØRN: 

Korfor det?

SVEINUNG: 

Berre kom med han!

BJØRN (gir han telefonen):
 Ka skal du til med no?
SVEINUNG: 

Ka trur du? Eg skal snakke for deg, skvalpe over. Eg ringjer Birgitta! OK? (ventar) OK?

BJØRN: 

OK.

SVEINUNG (prøver å ringje): 

Skal vi sjå her...B i r r ....(lest som det ringer) Hallo? Birgitta? Ja, du, eg heiter Sveinung Haugen. Nei, du kjenner meg ikkje. Men eg sit her på ei hytte i lag med han Bjørn. Han har visst gløymt å fortelje at …Her e jo ikkje dekning. Du visste det?

BJØRN (sjekkar telefonen ): 

Ja, men i helvete, då mann! E det dette vi skal bruke kvelden til? Skal vi gå gjennom kvar jævla detalj?

SVEINUNG (ser lenge på Bjørn): 

Ja! 

BJØRN: 

Det gidd eg faen ikkje! Eg e ikkje komen hit for å høyre på gnål om alt som e gale med meg! Då kan eg like gjerne halde meg heime! Sveinung! Eg e komen hit for å kose meg! For å ha det godt! 

SVEINUNG: 

Låg du med Birgitta før du for?

BJØRN: 

Herregud, Sveinung.....! 

 (det bankar på døra. Sveinung opnar. Ismael står i døra med famnen full av ved.)
SVEINUNG:

Hei, du!  Kom berre inn!






BJØRN:

 (til Ismael) Ta med deg døra! 




SVEINUNG:

Så det e du som bur her? Ka?  




BJØRN:

Du må trampe av deg snøen. 




SVEINUNG:

Slik! (viser Ismael fem tramp i golvet. Ismael berre ser på han) Du forstår norsk?
Og så småsko i snøen! Men hua di e god! Nesten like fin som mi. Kom og set deg! (viser han bort til benken) Eg heiter Sveinung, og du? Ka? (togn) Endå ein som ikkje vil snakke! (vil handhelse, men Ismael vil ikkje) Nei nei, du gjer som du vil med handa di.  




BJØRN:

Kor faen kjem du frå? Og ka svarten gjer du her?
(Ismael gnir fingrane mot kvarandre)




SVEINUNG:

Kald på nevane? (tilbyr han vottane sine) Her! Ikkje? Do you speak English…? 

Du hakkar jo tenner! E du våt på beina? Eg har eit par sokka du kan få låne. Sjå her, ekte ullsokka. Ta dei på deg! (hjelper han) Så hengjer vi desse til tørk! (kjenner) 




BJØRN:

Så her bur du, og tek deg til rette? Og brenn opp veden? Og et opp all maten? 




SVEINUNG:

Joikakaker, Snurring. 




BJØRN:

Uten å betale fem øre? (ser på lista på veggen?) 




SVEINUNG:

Corned beef? Du veit at det e grisekjøt? (ler mot Bjørn) Og du og eg som skulle kose oss, ta oss til rette på kvarandre!



BJØRN:

Kutt ut! 
SVEINUNG:

Kose oss ei heil natt til ende!

BJØRN:

Du og det evindelege vaspratet ditt! (til Ismael)  Kan du vente utanfor mens han og eg snakkar saman? (Ismael reagerer ikkje) Vente ute! 

SVEINUNG:

Nei, Bjørn!




BJØRN:

Kan du gå ut litt? (Ismael reagerer ikkje.) 

SVEINUNG:

Han e jo stivfrosen!

BJØRN:

Outside! 

SVEINUNG:

Bjørn, gje deg! 
BJØRN:

This way only! (Bjørn geleider Ismael ut og lukkar døra) Wait here a little! (til Ismael) Kan du vente her inne til .... Ok? 

(tilbake i stova til Bjørn)  Koss e det du behandlar folk?
SVEINUNG:

Eg spurde deg om noke. Låg du med Birgitta før du for?




BJØRN:

Å, ikkje begynn på den leksa!




SVEINUNG:

Gjorde du?




BJØRN.

Nei, vi låg ikkje i lag!

SVEINUNG:

Du lyg!

BJØRN (dreg i barten, luktar på fingrane):
Ver så snill, Sveinung! Kan vi ikkje berre ha det hyggeleg her? (togn)
I did not have sex with that woman...

SVEINUNG:

Du lyg! Du knulla ho. Difor fekk du ikkje tid til å gå på polet.

BJØRN: 

Herregud, Sveinung! Ikkje begynn... (togn)( Bjørn ser seg om i stova...)
Så dette er hans kyrkjeasyl...?!

SVEINUNG: (nede på golvet)
Det må vere heilt forferdeleg, å bu her, veke etter veke, for deg som e utlending frå…Du veit, vi nordmenn, vi e jo vane med…


BJØRN:

(til Sveinung) Ka faen e det du held på med? 


SVEINUNG:

Vi e hemmelege kjærastar. Ingen veit om det. 

BJØRN:

Kutt for faen ut all den bablinga om oss to!




SVEINUNG:

Faen ta deg! (Sveinung går ut for å hente inn Ismael igjen)

BJØRN: 

Han der skal ikkje inn hit igjen! 

SVEINUNG: 

Hallo! Kor skal han elles gjere av seg? Han bur her! 

BJØRN (sender Ismael inn på kjøkenet og smell døra igjen): 

Så få han til å flytte! Hjelp meg med å bli kvitt han!

SVEINUNG:
No i kveld? E du sprø? (til Bjørn) Han finn ikkje ned til bygda i dette mørket! 

BJØRN: 

Samma faen! Han har budd her lenge nok! Og slutt med det der kjærastpratet! 

SVEINUNG: 

No må du roe deg! Han forstår ikkje eit ord!

BJØRN: 

Ka veit du om det? Såg du det blikket han sende meg? Han e berre smartare enn deg. Har lært seg kunsten å halde kjeft! Og han skal ut! E vi enige? Han skal ut!

SVEINUNG:

Jaja. Då slepper eg han inn. (opnar døra)



BJØRN:

Nei! Gå inn dit og snakk med han! Forklar han at…finn på eit eller anna… vas! 

SVEINUNG (opnar døra):
Come back, please! (Ismael kjem inn, gir fyrstikkene til Sveinung)



BJØRN:

Hei, har du teke fyrstikkene? (han får dei, lukkar døra) Jævla snik! (kveikjer opp eit lys. Går deretter ut for å finne ved) Eg må passe på alt her i huset!


SVEINUNG:

(togn). Han der…han e  ”hemmeleg”, forstår du? Big secret. 

E du gift? Are you married? Wife? (Ismael nikkar) Kjærasten min vil at det skal vere hemmeleg. Han har tre ungar, og den eldste e ti. Ti år. Joakim.







ISMAEL (han reagerer og seier til seg sjølv):
Joakim…?




SVEINUNG:

Do you have kids? (Ismael nikkar) How many? (Ismael viser to og ein halv med fingrane) Tre? To og ein halv? Å, ho e gravid? Pregnant? (viser mage, Ismael nikkar) (Bjørn kjem inn med veden. Tar eit teppe over seg framfor peisen) (til Sveinung) Sjå der..mannen som kom inn frå kulden! (ler av Bjørn) Der ser du pappaen til Joakim. Han som gøymer seg under teppet. Der ligg idolet, det store førebildet. Pappaen gøymer seg, som ein…(reiser seg opp) Men no…e du her, og eg vil at du skal vere den første som får vete om det. 
BJØRN (skal til å rive ark ut av Koranen):
ISMAEL (trengjer seg inn): 

El Koran!

SVEINUNG: 

Koranen?

ISMAEL (riv boka frå Bjørn): 

El Koran!

BJØRN (prøver å rive boka til seg igjen): 

Du har jo brukt opp alle avisene! Ta med deg sakene dine og forsvinn!

ISMAEL (veltar Bjørn overende): 

Holy book!

BJØRN: 

Nei, seier du det? Holy book? Sveinung, ta imot! (kastar Koranen til Sveinung, Sveinung snur og vender på boka, gir ho til Ismael) Sjå her, dette e ei holy book! (tar hytteboka) 

ISMAEL: 

Ikkje holy book. 

BJØRN (løfter hytteboka høgt): 

Holy for me! Holy for oss! 

ISMAEL (løfter Koranen): 

Holy book! Ikkje holy book! Gud har ikkje skreve den boka! 

SVEINUNG: 

Jammen kan han norsk! Gud har ikkje skreve den boka!

BJØRN:

Skal eg lese for deg?

SVEINUNG:

Du fekk han til å snakke, du Bjørn, Bjørn Evebø som eg likar å kalle deg! 
BJØRN:
Hald kjeft, du då! Skal eg lese for deg? ”Første bod: Du skal forlate hytta i den stand du sjølv

ønskjer å finne ho?” Forstått? Nei? Det er: Rydd etter deg, din jævla gris!

ISMAEL: 

Jævla gris?  (peikar på Bjørn og Sveinung med ein peikefinger mot kvar, så fører han peikefingrane saman) Haram! (riv av seg sokkane) 
SVEINUNG:
Haram?

ISMAEL:

Allah seier haram! El Koran seier haram haram! 

SVEINUNG:

Haram, ja, det e ein fin plass. På Møre, visste du det?

BJØRN: 

Ka faen e det du innbiller deg? At du kan ta deg til rette på denne hytta! Og så attpåtil leike gud og dommar? 

ISMAEL: 

Allah…

BJØRN: 

Jadå jadå, allaballa! Du e ikkje i allaland no! E det ikkje difor du har rømt, for å kome bort frå den jævla religionen? 

ISMAEL: 

Nei, eg… e …politisk!

BJØRN: 

Å, e du politisk? Så du e ikkje ein pervers jævel....
SVEINUNG (ler):
Pervers jævel!

BJØRN:

Du e eit skikkeleg politisk menneske som sprengjer sivile i lufta? Ka? 

ISMAEL 

Allah seier…

BJØRN: 

Allah, allah!?…Ka faen har du her å gjere?

ISMAEL: 

Eg bur her. Det e mitt seng! 

BJØRN: 

E det ditt seng? E det ditt fucking seng, e det det du prøver å seie? Veit du kor du e? Du e i Norge, du e på Turistforeninga si hytte!

SVEINUNG: 

Bjørn, slapp no…

ISMAEL: 

Det e mitt teppe!

BJØRN: 

Å ja! (kastar teppa etter Ismael). Ta dei med heim og vask dei! Eg kjenner slike typar som deg. 

ISMAEL (legg seg fortvila på benken):
Eg kjenner deg! Bjorn Evebo!

BJØRN: 

Ja, du kjenner meg? Du har sikkert vore innom butikken, du og. Stele kan de, og ta dokke til rette på annan manns eigedom. Sigaretta, sjokolade, krydder, ka som helst! Jævla tjuvradda!

SVEINUNG (legg ei hand på Ismael): 

Ikkje bry deg om han.  

ISMAEL (ristar han av seg): 

Ikkje!

SVEINUNG (venleg, interessert i mannen): 

Ka e det du innbille deg? At eg e smittefarleg? (togn) Kan vi ikkje berre setje oss roleg ned alle tre og snakke saman? Vi blir jo verande her i lag i natt uansett, så…Kanskje vi kan hjelpe deg?

BJØRN (kler på seg): 

Sveinung, kutt ut det tullet! 

SVEINUNG:

Har du mat? 

BJØRN:

Ikkje begynn på… 
SVEINUNG: 

Har du ete i dag? 

BJØRN: 

Skal du begynne å servere han? Den maten som eg har slete opp hit…? Det nytta ikkje å snakke med han der!  

ISMAEL (til Bjørn): 

Eg kjenner deg!

BJØRN: 

Kom igjen, vi går til neste hytte! Eg orkar fakerten ikkje vere her og høyre på flyktninggnål

heile kvelden. Slikt får eg nok av heime. Kom igjen, då!

SVEINUNG: 

Det e mørkt!

BJØRN: 

Nei, det e måneskin. Og eg har pannelykt! Det e berre eit par kilometer til Skarvassbu! Så får vi vere for oss sjølv.

SVEINUNG: 

For oss sjølv? Ka e vitsen med det? 

BJØRN: 

La oss i alle fall gå oss ein tur! Vi må snakke saman!

SVEINUNG: 

Snakke saman! Så det e det du vil? Du, det nyttar ikkje å stikke av no. Han har sett deg, din perverse jævel. Han har sett oss. 

BJØRN: 

Hald kjeft! (pressar Sveinung oppetter veggen og mumlar) Han har ikkje sett noke som helst. Det tullpratet ditt…Han har vel ingen å sladre til uansett. (slepper taket)
SVEINUNG: 

Kor fint du tar det, Bjørn! Eg e imponert. Då e Birgitta neste.

BJØRN: 

Kutt no ut namn!

ISMAEL (svakt):
Birgitta? Eg kjenner Birgitta! 

SVEINUNG: 

Kjenner du Birgitta?

ISMAEL: 

Ho jobbar på mottaket!  

SVEINUNG: 

Aha, Birgitta! 

ISMAEL: 

Birgitta, ho handlar mat for meg! 
SVEINUNG: 

Visste du det? Ho handlar inn mat til han, handlar i di sjappe! Får vel rabatt, ka?

ISMAEL: 

Joakim, han guten. Har mørkt hår, ikkje sant? Før sparka eg fotball med Joakim utanfor mottaket. Han e god!  

SVEINUNG: 

Han kjenner dei! Det e jo perfekt! Dette e Bjørn Evebø, som du veit, kjærasten min. 

Dagleg leiar på Rema 1000. Faren til Joakim, ja det veit du og. Mannen til …

BJØRN: 

Sveinung!

ISMAEL: 

Ja, eg har sett han. 

SVEINUNG: 

Mannen til Birgitta. Eller…ka var det du nettopp sa?.

 BJØRN: 

Herregud! Har du tenkt å øydeleggje meg?

SVEINUNG: 

Nei nei. Du ville jo puste fritt! Eg hjelper deg på gli, eg e fødselshjelpar.

(Bjørn spring på Sveinung, veltar han overende, dei slåst) 

Au, au! Meir, meir!

(Bjørn slepper taket og reiser seg, set seg fortvila. Sveinung ligg på golvet framfor dei nakne føtene til Ismael. Etter ei stund tar Bjørn hytteboka og begynner å tegne)

SVEINUNG: 

Å, det gjorde godt! Takk, Bjørn! Endeleg litt kroppskontakt! (til Ismael) Tenk at du kjenner både Joakim og Birgitta. Det gjer jo alt mykje enklare, ikkje sant, Bjørn? (til Ismael) Kald på beina? Sjå her, ta på deg sokkane igjen, så du ikkje blir sjuk. Det e Ulvang-sokkar, du har høyrt om Vegard Ulvang? 

(Ismael tar på seg med sokkane. Bjørn tegnar Sveinung og Ismael)

ISMAEL (om Bjørn): 

Ka han gjer? 
SVEINUNG (nær Ismael): 

Ikkje bry deg om han, han e berre ein kjekk nordmann som gjer plikta si. Skriv om ver og vind! Det e det han e best på! Hyttekos. ”Fint og roleg ver, men han friskna på mot kvelden. Vi spelte ludo og…” 

ISMAEL: 

Han tegnar meg!

SVEINUNG: 

E det sant? Få sjå! 

BJØRN: 

Straks ferdig! Der! Skal berre signere. 

SVEINUNG (les og gliser): 

”Empatisk nordmann i samtale med forkomen fjellflyktning.” Jøss, det liknar jo! 

BJØRN: 

Det e Mohammed....

SVEINUNG:

No e det nok, Bjørn!

ISMAEL: 

Korfor har du gjort det?

BJØRN: 

Korfor ikkje? Har ikkje Sveinung Støttekontakt fortalt deg om denne skikken? 

Vi skriv og tegnar i hytteboka, og takkar pent for oss.

ISMAEL (prøver å få tak i hytteboka): 

E du idiot? 

BJØRN: 

Nei då, eg forstår alt. Du har ingen rett til å vere her i landet, det forstår eg. Og spesielt ikkje på denne hytta! (Ismael prøver igjen) Ja, kom og ta på meg, kom, kom! 

SVEINUNG: 

Ikkje plag han meir! Vis litt… 

BJØRN: 

Mohammed, oppkalla etter han der handelsmannen frå Mekka! Ein kollega av meg, profeten!

SVEINUNG: 

Kan du ikkje la mannen vere i fred?

BJØRN (kastar hytteboka til Ismael, kler på seg ytterkle): 

Jau då, de kan få vere i fred, begge to. No går eg. Ha det bra. Kos dokke på hytta! No går eg 

og varslar lensmannen. Politiet!  (Ismael trivlar etter ein kniv i kista, får tak i ein som han pressar mot sin eigen strupe)

ISMAEL (desperat):
Ikkje politiet! 

BJØRN: 

Vi skal vel faen ikkje fø på terroristar?

SVEINUNG: 

Terrorist, du liksom! Du, det der e ein smørkniv! (Ismael droppar våpenet og slepper Sveinung) (til Bjørn) Veit du ka han har gått gjennom? 
BJØRN:

Veit du?

SVEINUNG:

Eg skjemmest over deg! (legg ei hand på Ismael))

BJØRN:

Ja, du har rett. Du skjemmest over meg. Der kom det! Dette e slutten. Det var difor eg blei med deg opp hit. For å fortelje at eg har ombestemt meg. 

SVEINUNG: 

Ombestemt deg? Fordi eg skjemmest? Har du tørna?

BJØRN: 

Det e slutt mellom oss.

SVEINUNG: 

Fordi? (ventar) Du bløffar, din jævla feiging!

BJØRN: 

Eg ville seie ifrå på ein skikkeleg måte. Og ta farvel.

SVEINUNG (på gråten): 

Det meiner du ikkje? 

BJØRN: 

Sveinung, eg orkar ikkje meir!

SVEINUNG: 

Du orkar ikkje meir? 

BJØRN: 

Orkar ikkje meir… av krava dine… av mi eiga vakling.

SVEINUNG: 

Og så gjer du det slutt! E det så lett for deg? (togn) Det e vel heilt normalt. At eg aldri kan lære! Stol aldri på gifte menn!

BJØRN: 

Då eg sat under teppet i stad og høyrde på dokke to, på deg og han der, kjende eg meg heilt hjelpelaus. Åleine og heilt bortkomen. 

SVEINUNG: 

Så utruleg barnsleg!

BJØRN: 

For deg var det kan hende ein leik, eit artig narrespel. Men eg sat der under teppet og var redd, livredd for å misse alt. 

SVEINUNG: 

Misse alt? Du har meg! 

BJØRN: 

Men det e ikkje nok. Du kjenner meg jo! Du veit det! Eg må berre halde fast på Birgitta og ungane!  Du… du e villig til å satse alt…alt som e mitt!

SVEINUNG: 

Bjørn! Sjå på meg! Vi treng kvarandre! 
BJØRN: 

Du finn deg snart ein annan. Eit skikkeleg mannfolk! 

SVEINUNG: 

Eit skikkeleg mannfolk? Det e du!

ISMAEL: 

Han har to unge gutar frå Bosnia i butikken. Som skal hjelpe han med å rydde. Om kvelden.

SVEINUNG: 

Og så?

BJØRN (til Ismael): 

Ka faen e det du vasar om? Dei har slutta no. Eg gav dei sparken.

ISMAEL: 

Han tok…

BJØRN: 

Tok dei på fersken, Midt i stelinga. Kunne ikkje stole på dei, så...




ISMAEL: 

Han ville betale dei …for sex…

SVEINUNG: 

E det sant?

BJØRN:

Nei, det gjorde eg for faen ikkje!

SVEINUNG:

Din sleiping, din utkropne! Så du vil satse alt på Birgitta? Du har ikkje det motet som trengst for å stå fram? 

BJØRN (legg lommelerka i sekken og kler på seg):
Eg var ikkje borti dei!

ISMAEL: 

Han yngste…han sa til meg…

BJØRN: 

Hald kjeft!

SVEINUNG: 

Å, så pass?

BJØRN: 

Sveinung… 

SVEINUNG: 

Og du ville ha meg til å tru på deg? Du hadde liksom bestemt deg for å satse på forholdet vårt, satse på meg? Pluss eit par andre i ny og ne. 

BJØRN: 

Ja, du e så prektig, du, med alle monogamia dine.

SVEINUNG: 

Eg prøver å vere ærleg. 

BJØRN: 

Og eg har ikkje det motet som trengst. 

SVEINUNG: 

Men mot til å knulle med kven som helst, det har du? For betaling!

BJØRN: 

Det e ikkje sant.....Det er nytt for meg, det her. Du veit jo alt, du kan jo alle knepa! Har eg ikkje rett til å finne ut, på eiga hand, ka dette dreiar seg om? Men eg fekk ikkje napp. Han ville ha pengar, men eg nekta å betale. 

SVEINUNG: 

Nei, du ville nok ikkje betale.

BJØRN: 

Eg vil ikkje betale for det som e godt. (raskar saman sakene sine) Farvel, Sveinung!  

SVEINUNG: 

Vent litt! Eg blir med deg. Vi går oss ein tur i lag. 

BJØRN: 

Vil du det?  

SVEINUNG: 

Skal du ha ryggsekken med deg?

BJØRN:

Ja. så står eg fritt. (Bjørn gir ein Kvikk-lunsj til Ismael) Sjå her...kos deg!  

(Dei går. Ismael set seg, varmar fingrane mot peisen, pakkar omstendeleg opp sjokoladen og et. Reiser seg etterkvart og finn fram Hytteboka)

(Musikk. Black out. Video)

ANDRE AKT


ISMAEL (sit i stova og les i hytteboka):  

Klabbeføre? Ka e klabbeføre? (varmar hendene) Klabbeføre. Snøfonn....skitur.....

((lys frå ei lykt blinkar inn i stova. Birgitta kjem inn med ryggsekk med to fulle handleposar med mat frå REMA 1000) 

BIRGITTA:

Hei! Her har du meg endeleg!

ISMAEL (uroleg og mutt):

Hei! Møtte du… møtte du ingen?

BIRGITTA (dreg opp handleposane):

Nei. E du ikkje glad for å sjå meg?

ISMAEL: 

Jau, eg e glad.

BIRGITTA (stryk han):

Du? Ka e det med deg? Du e vel glad for maten, iallfall? Eg veit at eg skulle ha vore her igår, men… eg kom ikkje ifrå, ungane har vore sjuke og… 

ISMAEL:

Ja, ja. Veldig glad for maten.

BIRGITTA (går ut på kjøkkenet):
Bjørn var ikkje der i ettermiddag, så eg balte sånn med å få henta ut matvarene. Difor e eg så sein.…E du svolten? Eg har noke kylling som vi kan varme. Men så kaldt du har det! Sjå her, eg tok med ein tjukk gensar til deg! (kler på han og tek hendene hans) Du skjelv jo! (omfamnar han) 
ISMAEL (vrir seg unna):

Ikkje meir ved.

BIRGITTA:

Men du har jo fyr på peisen.

ISMAEL:

Ja, det kom noken.




BIRGITTA: 

Kom det noken? Som hadde ved med seg? 

ISMAEL: 
Nei.
BIRGITTA:

Snakka du med dei?




Ismael:

Nei.




Birgitta:
Kven var det, då? Og kor e dei? 




ISMAEL:

Veit ikkje. To menn. Kanskje dei har gått heim igjen.




BIRGITTA:

Veit du ikkje?  (omfamnar han) Ismael, min ven… Det e difor du e så… Du sa ikkje noke? (togn) Høyr her: Det e ikkje berre du som risikere noke. Fatta du det? Vi må ikkje bli avslørt? 




ISMAEL:

Avslørt? 


BIRGITTA:

Ja, avslørt. Dei fekk ikkje mistanke? Det er hemmeleg, det her. Forstår du det! (Ismael er uroleg, Birgitta går til han) 

Men eg trur det kjem til å gå bra. Eg har ein veldig god følelse for heile saka di. Og eg har snakka med advokaten din. Han vil sende ein ny anke. Men vi treng fleire opplysningar. (tek fram papir og penn) Vi må vete meir om ka som skjedde då du var i Tyrkia. Då du sat i den leiren. (opnar ei flaske vin, luktar på dei to glasa.) Du har det ikkje godt no? Vil du ha litt vin, likevel? Så blir det lettare for deg å snakke.  Kom og set deg her, då. (han nikkar, ho skjenkjer oppi) Skål, då! Sjå her, eg kan pakke dette teppet rundt deg! 

ISMAEL:

Du e god med meg! Du e den einaste.

BIRGITTA:

Du, vi kan ta det med opplysningane i morgon. 

ISMAEL:

I morgon?

BIRGITTA:

Så berre kosar vi oss i kveld! Skål! Likte du vinen? Italiensk!




ISMAEL:

Skal du sove her?




BIRGITTA:

Ja, det blei jo så seint før eg kom og ...! 

ISMAEL:

Nei, det går ikkje!

BIRGITTA:

Så får du selskap i kveld, og heile denne natta. 
ISMAEL:

Nei!

BIRGITTA:

Eg har sovepose med meg. 

ISMAEL:

Nei, det går ikkje!

BIRGITTA: 


Slapp no av! Smil litt då... Ikkje ver redd, her e jo nok av køyer. Vi kan sove på kvar sitt rom, viss det e best for deg. Du e så anspent! Skal eg massere deg litt? (kjenner på nakken hans) E det godt, når eg gjer sånn? (masserer) Du likar meg litt, gjer du ikkje? 
ISMAEL: 

Det går ikkje, det går ikkje!

BIRGITTA:

Slapp av no! 

ISMAEL:

Du? (omfamnar ho) 




BIRGITTA: 

Du luktar deilig, litt villmann på fjellet, ka? Har du lengta etter meg?

ISMAEL:

Tenk om Bjørn kjem?

BIRGITTA:

Slapp av! Bjørn e på blåtur ute i Solund ein plass!

 


ISMAEL:

Nei, han... 




BIRGITTA (trekkjer seg litt unna): 
 Såså, det blir ikkje noke meir enn dette. Eg har ein god mann, og han e nok for meg. Viss han berre ikkje var så… Viss han berre ikkje var så kjøleg, viss han berre kunne ta på meg av og til, uten at det var for å … om han berre kunne omfamne meg, sånn heilt spontant (ho held rundt Ismael)… Til helvete…litt småkosing, det gjer berre godt.! Skål, då! (drikk, omfamnar han igjen) Du, Ismael! Min hemmelege ven! Ismael, (ho nyt namnet) Ismael! 

ISMAEL: 

Birgitta!

BIRGITTA: 

Å, eg har med brev til deg!
(Ismael får brevet, reiser seg, han fiklar med brevet medan han les)

BIRGITTA:

Ka står det? e det frå kona di, eller?

(togn)

ISMAEL: 

Ho skriv at ho har fått skilsmisse.

BIRGITTA: 

Skilsmisse, korfor det? Eg trudde at det var bra mellom dokke, at ho skulle kome hit og…det e jo søkt…vi har jo søkt om…familiegjenforeining! (togn)

ISMAEL: 

Det er difor eg e her i Norge.

BIRGITTA:

No forstår eg ingen ting! Måtte du ikkje flykte?

ISMAEL: 

Jo.

BIRGITTA: 

Dei var etter deg! Det står i papira dine! Og eg har jo skreve om det i anken din! Det var like før dei…Ka…?

ISMAEL: 

Ja, dei var etter meg; faren hennar og brørne hennar.

BIRGITTA:

Ka?

ISMAEL:  

Skilmisse, eg ville ha det, difor måtte eg flykte! Eg orka ikkje meir. Ville ikkje ha ho. Eg blei kvalm av ho!

BIRGITTA:

 (togn) Eg forstår ingen ting.

ISMAEL:

Eg kan aldri dra tilbake!

BIRGITTA: 

Blei du kvalm av ho? Men du har jo vist meg bilde av ho. 

ISMAEL:

Ho e øydelagt for meg…der nede (peikar mot kjønnet, Birgitta ser ikkje) 
BIRGITTA:

Eg trudde du var stolt av ho, at du gledde deg sånn til dei skulle kome etter deg.

ISMAEL:

Kome etter meg… 

BIRGITTA: 

Blir du kvalm av meg og?

ISMAEL:

Nei!

BIRGITTA: 

Korfor ikkje?

ISMAEL: 

Fordi du er annleis…du e…ekte (der nede)…og naturleg.

BIRGITTA: 

Ekte?

ISMAEL: 

Ja. Fri og ekte. Ikkje bestemt av andre. Av familien.

BIRGITTA: (omfamnar Ismael) 

Det er forferdeleg, så vondt de må ha hatt det, begge to.....Ismael, høyr her: Det du fortel no… (Ismael avbryt ho og kyssar ho intenst. Han legg Birgitta ned på kne)


BIRGITTA:

Å, Ismael!

SVEINUNG (kjem inn):

Nei, sjå på dei to! Hei! Berre driv på, de. Litt hyttekos, det høyrer med! 
(Ismael og Birgitta slepper taket i kvarandre) 
Eg heiter Sveinung! (togn) Og du... e Birgitta!

BIRGITTA:

Veit du kven eg e?

SVEINUNG:

Ja, eg har jo sett deg i lag med Bjørn. 

BIRGITTA.

Å ja, kjenner du Bjørn? No blei eg flau. Du må ikkje tru at…

SVEINUNG: 

Korfor ikkje? Det gjer alt mykje lettare. Og du heiter – Ismael! (lettar på flaska) Mmm, Sangiovese Rubicone!



BIRGITTA: 

Ka meiner du?




SVEINUNG:

Eg meiner lettare for Bjørn. Han har det ikkje lett for tida.....




 SVEINUNG:

Kan eg ta meg litt vin?

BIRGITTA:

Ja .....

BIRGITTA:

Ka meiner du, at Bjørn ikkje har det lett for tida? Ka har du med det å gjere? 

(Birgitta ordnar kleda og rettar på håret sitt)




SVEINUNG: 

Ka eg har med det å gjere? Å, du skal snart få vete det, berre vent til Bjørn kjem!




BIRGITTA:

Bjørn kjem? E han her? Han e jo ute i Solund! På blåtur!




SVEINUNG: 

Ja, dei kallar det så mangt.

(Bjørn kjem inn)



SVEINUNG:
Bjørn, vi har fått besøk! Eller Ismael har fått besøk!




BJØRN:

(overraska, til Birgitta) Ka gjer du her?  (peikar mot Ismael) 



SVEINUNG: 

Ho e jo flyktningkonsulenten hans. Og så har ho med seg forsyningar. Og vin. Eg kom på dei, og då dei låg og koste seg...




BJØRN:

E det min gensar?
BIRGITTA: 

Skulle ikkje du på blåtur med personalet?




BJØRN:

Det blei avlyst…




SVEINUNG:

Avlyst på grunn av meg!




BIRGITTA:

E det sant? (togn) Korfor e du på hyttetur med han der? Bjørn, sjå på meg! Du veit ka slags rykte han har?




SVEINUNG:

Nei, få høyre!




BJØRN:

Tei stilt, begge to! Det var heilt tilfeldig at vi landa på den same hytta. Eg kom jo no, og du (til Sveinung) har vel vore her ei stund?




SVEINUNG (lågt):
E ho så lettlurt, trur du? Fekk du med deg at desse to dreiv og klinte? Ho har funne seg ein mann med tjukk genser, Bjørn! Sjå kor stor og sterk han e! Ho prøvde å snakke det vekk, men eg sa at det ville gjere alt mykje lettare for deg. Berre klin i veg, sa eg!




BIRGITTA (tek rundt Bjørn):

Ikkje tru på han der! Eg såg at Ismael fraus, og så pakka eg teppet rundt han. Han fraus jo så han hakka tenner....




SVEINUNG:

…nede på golvet

BJØRN (omfamnar Birgitta):

Så godt å ha deg her. Vi fekk jo ikkje sagt skikkeleg farvel før eg for.




SVEINUNG: 

Ismael, har ikkje du noke å bidra med? Vi vil jo ikkje halde deg utanfor. E det ikkje pussig? Han kjenner deg, Birgitta, og så viser det seg at han kjenner Bjørn og!




BJØRN:

Han der kjenner meg ikkje!




SVEINUNG: 

Veit noke om deg, då!




BIRGITTA:

Veit? Veit ka då?

BJØRN:

Å ja, det! Eg gav to av venene hans sparken!

ISMAEL:

Venene mine?

BJØRN:

Jaja, eller to frå mottaket, då.

BIRGITTA: 

Det veit eg. Det har vi jo snakka om. Dei stal sjokolade.

ISMAEL:

Dei fekk sjokolade og sigarettar.

BIRGITTA: 

Fekk og fekk. Dei fekk jo løn, så lenge dei jobba der, ikkje sant, Bjørn?

SVEINUNG:

Og eit tilbod som dei ikkje kunne seie nei til.

BIRGITTA: 

Ka e det du bablar om? Korfor skal vi høyre på han der? Ka e det han vil fram til? Kan du ikkje berre la oss vere i fred?




SVEINUNG:

Skål, Birgitta! Eg vil fram til at Bjørn har noke han vil fortelje deg. Noke viktig.

BIRGITTA:

Å? Ka då?

BJØRN: (nølande)
Birgitta.....eg lurer på om vi to berre skal gå heim igjen. Her blir det ikkje fred å få i natt. 

Han der e jo heilt oppskrudd. Har fått i seg for mykje vin..... 

Men har du sovepose med deg? Hadde du tenkt å overnatte i lag med denne flyktningen din?

E det noke på gang, driv du og…?

BIRGITTA:

Nei, eg berre hadde med meg ei flaske vin, og så…

BJØRN:

Og så tok du soveposen med deg?

SVEINUNG:

Som sagt, noke viktig! 

BIRGITTA (irritert, til Sveinung):
Men så sei det då, mann, og bli ferdig!

BJØRN:

Birgitta, sjå på meg! Kan du ikkje svare skikkeleg? Ka? At du skal overnatte her oppe i lag med ein av klientane dine, det e jo heilt…Du e her kanskje i jobbsamanheng, e det det du vil ha meg til å tru?

BIRGITTA:

Ja, faktisk!

SVEINUNG (drikk meir av vinen): 
 (ironisk)  Stå på, Bjørn! 

BIRGITTA:

Advokaten hans og eg jobbar med ei ankesak, og så mangla eg nokre opplysningar, ikkje sant, Ismael? Vi sat nett og snakka om… tida hans i ein transittleir i Tyrkia.

ISMAEL:

Ja, Birgitta e veldig godt hjelp for meg.

SVEINUNG:

Som sagt, nede på golvet.




BIRGITTA (til Sveinung):
No kan du seie det. Du hadde noke viktig å kome med?

SVEINUNG (ventar):

Kanskje du skal få seie det sjølv? (togn)

BJØRN:

Sveinung!




SVEINUNG

 OK! Pikken hans e skeiv!




BIRGITTA (ler):
Du meiner Bjørn sin? Har han fortalt deg det? 




SVEINUNG:

Nei. Eg har sett det!!!




BIRGITTA (overhøyrer, skjenkjer vin til seg sjølv og Sveinung):

Det var det første han fortalde meg....(hermar etter Bjørn) Du, Birgitta, det e… noke eg må seie deg…Å, kor det plaga deg den gongen! 




SVEINUNG:

Pikken e framleis like skeiv. 

BJØRN:

Kutt ut, begge to! Trur de at de kan stå her og snakke om…(pikken min!)

SVEINUNG:

Eg har sett det, og eg har kjent det! Det e jo berre deilig. Ingenting å skjemmest for.




BIRGITTA:

Ka e det du bablar om? Ka e det han bablar om?




SVEINUNG:

E du ikkje enig, at det berre e pirrande? Vi må jo snakke om noke vi har felles Birgitta, når vi møtest slik, heilt tilfeldig, i ei hytte på fjellet! 




BIRGITTA: 

No går du over streken! E du alltid så frekk! Bjørn, sei noke då! No må du setje han på plass!




SVEINUNG: 

Ja, Bjørn, min kjære, no må du setje alt på plass! (togn) Ismael, du såg og høyrde oss!




ISMAEL (reiser seg, gjer seg klar til å gå):
Nei, eg såg ingenting. 

SVEINUNG: 

Å? Men du høyrde?

ISMAEL (på veg ut døra):

Eg høyrde ingenting. 

SVEINUNG:

Du såg ikkje og du høyrde ikkje og du kan ikkje snakke? Hei, kor har du tenkt deg?

BIRGITTA:

Ismael, du kan ikkje berre gå ut i svarte natta!

ISMAEL (til Sveinung):

Ja, eg høyrde ingenting. Men eg trur du…du e ein vanskeleg person! 

BIRGITTA:

Ver så snill, no føler eg at det e mitt ansvar at du går! Det e iskaldt ute! Det blir ikkje betre for meg om du går!

BJØRN:

Her, ta denne hovelykta!

(viser Ismael brytaren, hjelper han på med lykta)
BIRGITTA:

Ismael, kjære deg, ver så snill!




SVEINUNG:

Du...du treng ikkje gå!

ISMAEL:

Jau, eg treng gå! (han går)




BIRGITTA (ropar etter han):

Vent!  Ikkje gå for langt! Vi skal berre snakke ferdig, Bjørn og eg. 

(Ismael går ut og ventar. Vi ser han gjennom stoveglaset/inngangspartiet)

Det e så synd på han, han har fått avslag på anken, og no fekk han nettopp brev frå kona si, ja, det var eg som hadde det med meg, og all den ventetida, det e så forferdeleg og no hastar det, kona hans...ho er gravid og alt. 

SVEINUNG (til Bjørn):

Gnål.gnål...

BIRGITTA:

Vi må snart finne ei løysing, han toler ikkje meir konfliktstoff, og ikkje meir venting heller. Det blir berre traume på traume. Og ungane, skal ungane vekse opp uten far? (togn) 

BJØRN:

Då må han vel for faen kome seg heim igjen til kjerring og ungar…før ho skal fø! Skal du drive hemmeleg asyl her oppe? Herregud, Birgitta! Jobben din heng faen meg i ein tynn tråd!

BIRGITTA:

E det alt du har å seie?

BJØRN:

Skal vi gå? Gå heim? (Birgitta ser på han med vantru) Så kan han få kome inn igjen, han der klienten din? Og ha hytta for seg sjølv?




BIRGITTA: 

Nei, vi blir her! Eg rikkar meg ikkje før du har snakka!




SVEINUNG:

Eg sa det, Bjørn, ho e ikkje....




BIRGITTA:

Trur du i fullt alvor at vi to skal rusle heim i lag og gå og leggje oss i dobbeltsenga? Og lest som ingenting? Utan at du har sagt eit ord? (Bjørn set seg framfor peisen) Trur du eg e idiot? (togn) Så du har altså stemnemøte med denne mannen, her oppe på denne hytta, slik at ingen skal få vete om det? (togn)




SVEINUNG:

Han svarar ikkje, Birgitta! Du får ikkje han der til å snakke. Men det veit du like godt som eg.




BIRGITTA:

Og kor lenge har det stått på? (togn) Kor lenge har de to hatt eit forhold? (togn) Kor lenge har du lurt meg?




SVEINUNG:

Han…




BIRGITTA:

Tei still! No e det vi som snakkar! (togn) Eg ventar. Om eg så skal vente heile natta!

(lang togn. Sveinung pakkar ut av ryggsekken sin mens han av og til stoppar opp og ser på Bjørn. Rullar ut soveposen. 
BIRGITTA:

Skal dette vere takka for at eg har stilt opp for deg, år etter år? Det var ikkje så farleg med karrieren min. Nei då! Eg hadde jo deg, og du kunne tene pengar. Eg skulle passe på ungane og du skulle jobbe og nyte friluftslivet! Frisk luft og hyttekos, det måtte du ha!




SVEINUNG:

Bjørn! No forstår eg deg betre, etter å ha høyrt på ho der. 



BIRGITTA:

Trur du eg vil la ungane mine vekse opp i lag med ein sånn som deg, - og med ein sånn som han der, sånn som dokke holde på!




SVEINUNG:

Du blir stum, ho gjer deg stum med gnålinga si, var det ikkje det du sa? (tar rundt han) Sjå på meg! Hugsar du sist vi var her oppe? Kor godt vi hadde det, kor vi prata, halve natta? Du og eg ? Hugsar du ka du sa? For første gong i livet kjende du deg heilt fri!




BIRGITTA:

Heilt fri! Heilt ansvarslaus, e det det du kallar å vere fri? Svikefull, e det det du kallar å vere fri?




SVEINUNG (til Birgitta):
Eg har noke som ikkje du har!




BIRGITTA:

Ja, sikkert svære greier!




SVEINUNG:

Eg har evna til å lytte!




BIRGITTA:

Lytte! Det e jo jobben min å lytte! Men eg høyrer ingen ting frå deg, Bjørn! Hugsar du då vi såg han der nede i sentrum ein gong, ka du kalla han? Sjå på den…var det papegøya?




SVEINUNG:

Det var sikkert kakadue.




BIRGITTA:

Ja, kakadue var det! Det e kakadue du e!




SVEINUNG (hermar dialekten):
Men vett du ka, Birgitta, han der, han blunka te kakaduå uden at du merka det! Du anar ingen ting om ka forholdet mellom meg og Bjørn går ut på. 




BIRGITTA:

Visst veit eg det!




SVEINUNG:

Du kjenner ikkje Bjørn. 




BIRGITTA:

Og du veit ikkje ka det vil seie å ha eit langvarig forhold. 




SVEINUNG:

Stakkars deg, som forstår deg så lite på mannfolk! Han var villig til å satse alt!




BIRGITTA:

Ja, sikkert! Så stor idiot e han! Vi har vore i lag i femten år! (Ismael kjem inn. Han frys. Blir ståande ved døra.) Veit du ka det går ut på? Halde saman, halde ut…

(Birgitta får Ismael med seg bort til omnen.)
SVEINUNG (på veg mot det eine soverommet, med soveposen):
I gode og vonde dagar. (togn)




BIRGITTA:

Ja, nettopp, det e det det handlar om! 

SVEINUNG:

God natt, Bjørn!
Du veit eg ventar på deg! (lukkar døra bak seg. Bjørn står og ser mot Birigtta før han bryt samen og går mot ho. Birgitta lar det skje men lausriv seg då Ismael kjem inn med meir ved. Ho går til Ismael)




BJØRN:

Birgitta..!

BIRGITTA:

Unnskyld? Kjenner eg deg? (omfavnar Ismael. Bjørn prøver å skilje dei to)

BJØRN:
Birgitta! Slepp han!

(Birgitta held fast i Ismael)
Ha deg unna, din jævla parasitt! Dra heim og pul kona di! (Birgitta legg seg imellom) Og du skal liksom leike flyktningkonsulent! 




ISMAEL:

Ho e den beste!




BJØRN:

Den beste? Sjå på ho! Ho e ein jævla amatør! Difor e du ferdig! Ferdig!




ISMAEL:

Du e ferdig!




BIRGITTA:

Ka tenkte du på når du låg med meg, ditt falske svin? Plutseleg var det berre analsex som var bra nok, ka? ”Å, rumpa, den deilige rumpa, eg vil inn i rumpa di, Birgitta!” 




BJØRN:

Eg veit ikkje ka eg vil, Birgitta.....eg klarar meg ikkje utan deg!

BIRGITTA:

Han ventar på deg der inne!




BJØRN:
Birgitta! 
BIRGITTA: 

Det e slutt, Bjørn! Du må greie deg sjølv no! Du har øydelagt alt det vi hadde. Du må leve vidare…uten oss!

(Ho gret medan Ismael støttar ho bortover mot det ledige soverommet)
BJØRN: 

Birgitta....!!

(Etter ei stund går Bjørn mot døra inn til Sveinung, nøler, ombestemmer seg. Går mot døra inn til Birgitta og Ismael, nøler, ombestemmer seg. Han gret, kler av seg, ryddar hytta. Legg seg i slagbenken..Fade out. Flammer kjem opp på lerretet. Lyden kjem sterkare med flammane. Bildet går i svart. Flammelyden tar over og senkar seg gradvis. Musikk. Video. Slutt.
PAGE  
47

